
Tribunál tenki revee desizaun atu mantein kondenasaun pena tinan 15 prizaun 
ba arguida omisídiu agravadu 

Iha 17 Maiu 2013, Tribunál Distritál Díli mantein pena tinan 15 prizaun ba re-julgamentu kazu 
omisídiu agravadu ne’ebé komete husi arguida hasoru nia la’en kaben. Kazu ne’e mak Tribunál 
Rekursu haruka fali ba tribunál primeíra instânsia atu halo revizaun tuir artigu 319 Kódigu Prosesu 
Penál kona-ba julgamentu foun. 

Parte defeza hato’o ba tribunál katak arguida sona vítima atu defende nia aan tanba vítima kontinua 
atu baku arguida. Defeza dehan katak arguida la iha intensaun atu oho vítima. 

Tribunál prova katak vítima tebe arguida no kauza arguida monu ba rai. Iha momentu arguida 
monu, arguida foti tudik ne’ebé iha ona rai no arguida hamriik no sona vítima iha hirus-matan dala 
ida.  Tribunál prova katak arguida halo asaun ne’e atu defende deit nia aan husi hahalok vítima 
ne’ebé tenta atu baku tan arguida. Tribunál la prova katak arguida iha intensaun atu oho vítima. 

“JSMP preokupadu tebes tanba atu prova omisídiu, tenki  prova katak arguida iha intensaun atu oho 
vítima. Karik la iha intensaun, tribunál loloos la bele kondena arguida ho omisídiu agravadu,” 
dehan Luis de Oliveira Sampaio, Diretór Ezekutivu JSMP. 

“JSMP mós preokupadu ho desizaun ne’e tanba mezmu tribunál prova katak arguida halo asaun 
ne’e atu defende nia aan, tribunál la konsidera lejítima defeza ka exesu lejítima defeza tuir Kódigu 
Penál.” 

Defeza aprezenta depoimentu husi testemuña ida ne’ebé deklara katak nia rona arguida no vítima 
istória malu no sasán balu lian no lian ema baku. Nia deklara katak nia haree arguida sona vitíma ho 
tudik nune’é vítima monu ba rai. Nia la haree vítima baku arguida. Antes vítima monu, vítima tenta 
atu tebe arguida dala ida tan, maibé la konsege tanba vítima la iha forsa ona. 

“JSMP hanoin katak iha kazu ne’e,  la iha provas sufisiente atu kondena arguida ba omisídiu 
agravadu no hanesan desizaun injustu ba arguida,” tenik Luis de Oliveira Sampaio, Diretór 
Ezekutivu JSMP. 

“JSMP ezije autór judisiáriu atu revee desizaun ne’e no konsidera dalan hotu-hotu atu haloos 
desizaun ida ne’e.” 

Juis Dr. José Maria de Araújo lee akordaun ne’e, Dr. José Luis Landim reprezenta Ministériu 
Públiku no arguida hetan defeza husi Dra. Marcia Sarmento husi Defensória Públiku. 

